1-сабақ

«XVIII ғасырдағы  Қазақстандағы  казак-әскери  отаршылдығы» тақырыбына
әдістемелік нұсқаулық  (1-сабақ)

Оқу мақсаты: 7.3.1.3 – Ресей империясының отарлық саясатының  себеп-салдарын анықтау
Бағалау критерийі:
Білу және түсіну- Ресей империясының отарлық саясатының  себеп-салдарын сипаттайды; 
Сын ойлау мен талдау- Патша өкіметінің  казактарды Қазақстанға қоныстандыру себептері  мен  мақсатын  талдайды

Тарихи концепт: Себеп пен салдар

Зерттеу сұрағы: Қазақстанды  отарлауды  Ресей  империясы қалай  жүзеге асырды?

     Бұл сабақ «себеп пен салдар» консептісі негізінде құрылған. Сабақта  «XVIII ғасырдағы  Қазақстандағы  казак-әскери  отаршылдығы» тақырыбын анықтауда патшалық Ресейдің отарлау саясатын  сипаттайтын суреттер топтамасы көрсетіледі. Оқушылардың сурет бойынша жасаған  тұжырымдарын тыңдай келе, тақырыпты анықтауға  мүмкіндік туады. Мұғалімнің  «ой шақыру» тапсырмасы арқылы осы сабақта басты зерттелетін мәселеге оқушылардың ойлары шоғырландырылуға әрекет жасалады. Берілген жауаптардан кейін  сабақ  тақырыбы анықталады. Оқу мақсаттары мен  бағалау критерийлері таныстырылып, тарихи концепт пен зерттеу сұрағына назар аударылады. Мұғалім сабақ барысында оқушыларды тарихи концепті негізінде құрылған тапсырмаларды орындатуға, зерттеу сұрағының жауабын алуға жетелеп бағыттап отырғаны дұрыс. 
             Зерттеу барысында мәтінмен жұмыс кезінде оқушылар жаңа ұғымдардың мағынасын түсінбей қалмас үшін мұғалім алдын-ала жаңа ұғымдардың мағынасын түсіндіріп кетуі қажет. Мұғалім оқушыларға жаңа ұғымдардың мағынасын түсіндіруде белсенді әдістерді ұйымдастыру арқылы, кей кезде мұғалімнің өзінің ауызша түсіндіруімен жүзеге асыруға болады.
[bookmark: _GoBack]            Сабақ барысында жаңа ақпаратты игеруде топтағы оқушылар мәтіндегі ақпаратты оқып,  талдап- талқылап, өзіндік пікірлерін ортаға салатын болады. Мұғалімнің сабақты жоспарлауда ойластырған зерттеу әдістері  оқушыларды сыни ойлауға, мәселені талдауға, тарихи процесті түсініп, баға беруге дағдыландыруға бағытталуы керек. Бұл сабақ екі сағатқа берілгендіктен, алғашқы сабақ міндетті түрде ақпараттық мәтінмен жұмысты ұйымдастыруға назар аударылады. Оқушыларға тапсырма шарты түсіндіріледі. Алдымен топта жұптық жұмыс жүзеге асады. Жұптасқан оқушылар мәтін мазмұнын оқып, өзара талқылайды, сонан соң топ ішінде талқылап-талдайды. Топтар тапсырма  шарты бойынша жұмыстанып, сынып алдында өз жұмыстарының қорытындысын жариялауға дайындалады.   
     Зерттеу нәтижесінде жинақталған білім мен дағдыны қорытып, түйіндеу үшін  мұғалім сабақ соңында «Қазақстанды  отарлауды  Ресей  империясы қалай  жүзеге асырды?» деген зерттеу сұрағына қайта оралуды ұмытпау керек. Оқушылардан жауап алынғаннан кейін қосымша оларға төмендегі сұрақ ұсынылған жөн. 
Сұрақтар:
-Патшалық Ресей Қазақстанды отарлау үшін қандай әдіс-тәсілдерді қолданды?
  -Патша өкіметі отарлық саясатты жүзеге асыруда кімдерге  арқа сүйеді?
        Оқушылар берілген сұрақты топ ішінде талқылап, жинақтаған ақпарат пен білім негізінде ойларын түйіндейді.
       Сабақ барысында барлық орындалған тапсырмалардан кейін оқушылардың оқу жетістігіне міндетті түрде кері байланыс беруге дағдыланыңыз. Кері байланыс әр тапсырмаға  ұсынылған дескриптор негізінде  (бұл сабақта- топтардың бір-біріне, мұғалімнің топтарға беруі)  беріледі.
  Сабақтың соңы  оқушылардың   бүгінгі сабақ бойынша өзінің оқу жетістігін бағалау үшін рефлексия беруімен аяқталады. Бұл -өз кезегінде мұғалімнің келесі сабақты дұрыс жоспарлауына мүмкіндік туғызады.




